
Týsdagin trein Lars Løkke 
Rasmussen, danski for­
sætisráðharrin, upp á 
røðarapallin í Fólka­

tinginum til tað, ið kann gerast 
hansara síðsta setanarrøða sum 
danski forsætisráðharri. Áðrenn 
Fólkatingið verður sett næstu ferð 
skulu danir nevniliga í valhølini til 
at velja hvønn tey ynskja skal leiða 
landið tey næstu fýra árini. 

Seinasta freist fyri einum Fólka­
tingsvalið er 17. juni 2019, men tey 
eru fá, ið vænta, at Lars Løkke 
Rasmussen bíðar til í síðstu løtu 
at útskriva val. Forsætisráðharrin 
hevur tó gjørt greitt, at hann ongar 
ætlanir hevur um at útskriva val í 
ár, men hevur í hyggju at bíða til 
2019.

Tað er tó longu greitt, at komandi 
mánaðirnar í donskum politikki 
verða merktir av stríðnum fyri 
at vinna atkvøðurnar hjá donsku 
veljarunum, nú flokkarnir gera seg 
klárar til val. 

Bleiv skotið í gongd
Fleiri føroyingar vóru til staðar til 
setanina av Fólkatinginum týs­
dagin. Aksel V. Johannesen, løg­
maður, og Páll á Reynatúgvu, løg­

tingsformaður, vóru til staðar sum 
umboð fyri ávikavist landsstýrið 
og løgtingið, meðan teir báðar før­
oysku fólkatingslimirnir, Sjúrður 
Skaale og Magni Skaale, sótu í sín­
um sessum í Fólkatingssalinum. 

Fyri ein teirra tóktist tað, at 
setanarrøðan hjá Lars Løkke Ras­
mussen var farskotið til valárið, ið 
liggur fyri framman

- Valstríðið bleiv skotið í gongd 
týsdagin. Tað er eingin ivi um tað. 
Lars Løkke Rasmussen legði seg 
rættiliga langt út á sosialdemokrat­
iska veingin við at tosa um væl­
ferðatænastur, vælferðatænastur 
og vælferðatænastur. Tað var um 
heilsuverkið, almannaverkið og tað 
var øgiliga týðiligt, at vit nú síggja 
eitt stríð um miðjuna í donskum 
politikki. Tað hann royndi var 
leggja Vinstraflokkin á miðjuna 
í gjár og útyvir danska Javnaðar­
flokkin, sigur Sjúrður Skaale, fólka­
tingsmaður fyri føroyska Javnað­
arflokkin.

Val í vár
Báðir fólkatingslimirnir eru samd­
ir um, at forsætisráðharrin helst 
bíðar til í vár, áðrenn hann út­
skrivar val. Teir eru tó ósamdir um 
hvussu tað fer at ávirka arbeiðið í 
Fólkatinginum næstu tíðina.  

Sjúrður Skaale vísir á, at tey 

mál, ið hann hevur virkað fyri 
síðstu árini, eru av slíkum slag, at 
tað ger ongan mun, at talan nú er 
um valár.  

- Eg havi brúkt nógva tíð upp á 
at beina burtur teknisku forðing­
arnar millum Føroyar og Danmark. 
Tað hava verið fleiri forðingar, ið 
hava forða føroyingar at brúka 
danskar skipanir, m.a. vegna cpr-
talið. Nakað av tí havi eg fingið 
broytt, men tað hevur aldrin verið 
eitt mál í Danmark, tí man veit, at 
tað er ikki nakað, ið teir donsku 
flokkarnar kunnu selja donsku 
veljarunum. Tí fer hetta arbeiðið 
ikki at verða merkt av, at tað er 
valár, sigur Sjúrður Skaale. 

Hin føroyski fólkatingsmaðurin 
vísir hinvegin á, at komandi valið 
longu hevur merkt arbeiðið á 
Fólkatingið, tí danskir politikarar 
eru farnir at hugsa meira um at 
veljast aftur. 

- Síðstu tíðina hava vit longu 
sæð, at arbeiðið er øgiliga merkt av, 
at tað er eitt valár. Tað sæst aftur 
í teimum raðfestingum, ið verða 
gjørdar á Christiansborg. Nú verða 
mál tikin fram, ið staðfesta støður­
nar til komandi val, sigur Magni 
Arge og leggur afturat. 

- Tað verður sum heild truplari 
at fáa mál ígjøgnum, ið ikki eru 
frammarlaga í huganum hjá donsk­

um veljarum. Uttanríkispolitikkur 
og slíkt kemur nú í aðru røð aftaná 
býti av ríkidøminum, vælferð og 
onnur mál. 

Tað uttanríkispolitiska 
Eitt evni, ið hevur føroyskan áhuga 
og sum møguliga fer at fylla eitt 
sindur meira komandi mánaðirnar, 
er spurningurin um hvussu Før­
oyar og Grønland kunnu fáa størri 
innlit í uttanríkis- og trygdarpoli­
tikkin hjá danska ríkinum. Í setan­
arrøðuni nam Lars Løkke Ras­
mussen eisini við hetta. 

- Bæði Føroyar og Grønland 
ynskja størri innlit og luttøku í 
uttanríkis- og trygdarpolitikkinum. 
Tey seta nýggj krøv til tann hátt, ið 
vit samstarva upp á í ríkisfelags­
skapinum. Tað er eitt evni, sum 
stjórnin í næstum ynskir at viðgera 
nærri saman við Føroyar og Grøn­
land, segði Lars Løkke Rasmussen. 

Sostatt tykist forsætisráðharrin 
at lova, at hugt verður eftir hesum 
partinum av samstarvinum, men 
Sjúrður Skaale er eitt sindur í iva, 
um stundir er til tað. 

- Lars Løkke Rasmussen er sinn­
aður at taka lut í einum dialogi, um 
hvussu man dregur Føroyar meira 
við í uttanríkispolitiskar avgerðir. 
Hann segði tað, at tað fór at vera 
trupult, men tað er nakað, ið man 

frá danskari síðu gjarna vil gera. 
Men spurningurin er í hvussu stóran 
mun tað kann gerast teir síðstu 
mánaðirnar, sigur Sjúrður Skaale.

Tíðirnar broytast
Meðan fólkatingslimurin fyri Javn­
aðarflokkin ivast í, um nakað fer 
at spyrjast burturúr hesum áðrenn 
valið, so vónar starvsfelagin í Tjóð­
veldi, at talan er um meira enn bara 
tað vanliga tosi. 

- Orðingarnar hjá forsætisráð­
harranum vóru øgiliga bleytar og 
rundar. Eg haldi ikki, at hann gav 
nakað lyfti av nøkrum sum helst 
slag. Men lagt varð upp til, at man 
fer at tosa um tingini. So kann man 
bara vóna, at tað verður meira enn 
tær vanligu rundu vendingarnar, 
sigur Magni Arge og leggur aftur.

- Vit kunna ikki longur brúka 
hetta sjabbið aftur og fram um 
grundlógina, heimastýrislógina, 
uttanríkispolitisku lógina, hvat 
man kann og ikki kann, juridiskar 
forðingar og annað, ið tað altíð 
endar í, tá man skal kjakast um 
størri rásarúm og heimildir.  Vit 
muga hava nakað konkret á borðið, 
ið gevur okkum størri rásarúm og 
avgerðarrætt í málum, ið eru av 
millumtjóða og altjóða slag. 

Trupulleikin sambært Magni 
Arge er, at heimastýrislógin byggir 

